
 

ንነጻነት ዝተኸፍላ ዋጋ። 

መንነትና ክሕከኽ ምስ ጀመረ፡                                                                                                                    
ህዝብና ምስ ጠዓሞ ዕረ፡                                                                                                                                

ፋብሪካታትና ዶብ ምስ ሰገረ፡                                                                                                                                        
ናይ ግድን ኮነ ገለ ክግበረ። 

ቋንቋና ብሱሩ ክህሱሱ፡                                                                                                                                
ደምና ከም ማይ ከፍስሱ፡                                                                                                                                            

ክብረት ባህልና ካብ ሱሩ ተጣሒሱ፡                                                                                                                              
ህዝብናስ ክንደይ እኳ ተዓጊሱ። 

እንተኾነ ትዕግስቲ ደረት ኣለዎ፡                                                                                                                          
ሕቶና ከይስማዕ ዓለም ኮኒኑዎ፡                                                                                                                                    

ኮምኡ ኢልካ ከምዘይንበር ኩሉ ፈሊጥዎ፡                                                                                                                     
ሂወት ከምዝሓትት ኩነታት ኣግሂዱዎ። 

ክሳብ መዓስ ኣሎ ከምዚ ኢልካ ምንባር፡                                                                                                                    
ክብጋስ ኣሎዎ ሓዲኡ ንምግባር፡                                                                                                                 

ኣይጠቅምን ኣብ ውሽጢ ኮንካ ምዕግርጋር፡                                                                                                                           
ወፈር ተማሃራይ ሸቃላይ ሓረስታይ ብሓባር፡ 

ረሃጽ ከይነጠበ ኣብ መላእ ኤርትራ፡                                                                                                                                      
ደም ከይተሓወሶ ከይከፈልካ ብሉጻት ጹሩራ፡                                                                                                                                                 
ነጻነት ከምዘይርከብ ሓፋሽ መስኪራ፡                                                                                                                                  
ኣብ 61 ተጀመረ ብረታዊ ሰውራ። 

ዝቐበጸን ዝሰኣነን ሓደ ክምዝብሃል፡                                                                                                                              
ኩሉ ዝተነፍጎ ፍቕሪ ሃገር ዘበሎ ቃልቃል፡                                                                                                                       
ኣብ ህዝቢ ከይፍጠር መታን ምምቕቓል፡                                                                                                                                       

ንሜዳ ወፈረ ወዲ ይኹን ጓል። 



ጸላእቲ ጎመዳ ክመስሉ ብኹሉ ወፈሩ፡                                                                                                                
እረ ገዳይ ኢሎም እናፈከሩ፡                                                                                                                                         

እዚ ዘይብሃል ኣጽዋር ዓጢቖም ምስ ዝናሩ፡                                                                                                                   
ባዕሎም እዮም መቓብሮም ዝፈሓሩ። 

እንኳን ሰብ ኣሞራ ሰማይ መስኪሩ፡                                                                                                                                   
ኣዛብእ ወኻሩ ስጋ ሰብ ክድረሩ፡                                                                                                                       

ደም ነብዓ ኣደታት እቶም ብግዲ ተዓስከሩ፡                                                                                                                    
ኤርትራ ለዋህ’ያ ኣፍቂዳትሎም ኣብ ከርሳ ክነብሩ። 

ፍቕሪ ሃገር ጽኑዕ እዩ ብሓቂ፡                                                                                                                                     
ኤርትራዊት ኣደ ዘርኣ ሂባ ብዘይብቂ፡                                                                                                                         
ንጽባሕ ከይበለት ነጊፋ ዘለዉ ስንቂ፡                                                                                                                                    
ሳላ ትብዓታ ተጋዳላይ ኣደልዲሉ ዕጥቂ። 

ሓደ ንዓሰርተ ክበሃል ሰሚዕና እንዲና፡                                                                                                                    
ዝሕብር ንሕናውን እጃምና ከምዝሃብና፡                                                                                                                
ርኢኻ ዘይምነዉ ኣሓትና ኣሕዋትና፡                                                                                                                                                       

ከም ሽምዓ መኺኾም ብርሃን ዝዓደሉና። 

ትርጉም ነጻነት ከቢድ’ዩ ምስጢሩ፡                                                                                                                                               
ኣብ ጅማትካ ዝኣቱ ጺሒሩ ፋሕቲሩ፡                                                                                                                                           

ምሳኻ ዝነብር ንመዋእሉ፡                                                                                                                                   
ሕድሪ ሰማእታ ከይትርስዕ ዝኹሕኩሕ ባዕሉ። 

ነጻነትና ብኸምዚ ስለ ዝመጸት ኢና ነብዕላ፡                                                                                                  
ኣንጻራ ዝብገስ ድልዋት ንኹን ሂወት ክንከፍለላ፡                                                                                                       
ምእንታኣ ሓሊፎም እንድዮም ሰብ ጽኑዕ ማሕላ፡                                                                                                      

ባንደራና ተንበልብል ንመዋእላ። 

ነባሪ ዝኽሪ ንሰማእታትና፡                                                                                                                   
ዓወት ንሓፋሽ፡                                                                                                                                

ገብረንጉስ መስመር። 



 

 

 

 


